
Shri Gunaratna KoshaH

શ્રીગુણરત્નકોશઃ

શ્રીપરાશર ભટ્ટાર્યઃ શ્રીરઙ્ગેશપુરોહિતઃ
શ્રીવત્સાઙ્કસુતઃ શ્રીમાન્ શ્રેયસે મેઽસ્તુ ભૂયસે ।
શ્રિયૈ સમસ્તચિદચિદ્વિધાનવ્યસનં હરેઃ ।
અઙ્ગીકારિભિરાલોકૈઃ   સાર્થયન્ત્યૈ કૃતોઽઞ્જલિઃ॥ ૧॥
ઉલ્લાસપલ્લવિતપાલિતસપ્તલોકી-
નિર્વાહકોરકિત નેમકટાક્ષલીલામ્ ।
શ્રીરઙ્ગહર્મ્યતલમઙ્ગલદીપરેખાં 
શ્રીરઙ્ગરાજમહિષીં   શ્રિયમાશ્રયામઃ॥ ૨॥
અનુકલતનુકાણ્ડાલિઙ્ગનારમ્ભશુમ્ભત્
પ્રતિદિશભુજશાખશ્રીસખાનોકહર્દ્ધિઃ   ।
સ્તનનયનગુલુચ્છસ્ફારપુષ્પદ્વિરેફાઃ
રચયતુ મયિ લક્ષ્મીકલ્પવલ્લી કટાક્ષાન્॥ ૩॥
યદ્ભ્રૂભઙ્ગાઃ  પ્રમાણં સ્થિરચરરચનાતારતમ્યે મુરારેઃ
વેદાન્તાસ્તત્ત્વચિન્તાં મુરભિદુરસિ યત્પાદચિહ્નૈસ્તરન્તિ  ।
ભોગોપોદ્ઘાતકેલીચુલકિતભગવદ્વૈશ્વરૂપ્યાનુભાવા
સા નઃ શ્રીરાસ્તૃણીતામમૃતલહરિધીલઙ્ઘનીયૈરપાઙ્ગૈઃ  ॥ ૪॥
યદ્યાવત્તવવૈભવં તદુચિતસ્તોત્રાય દૂરે સ્પૃહા
સ્તોતું કે વયમિત્યદશ્ચ જગૃહુઃ  પ્રાઞ્ચો વિરિઞ્ચાદયઃ ।
અપ્યેવં તવ દેવિ! વાઙ્મનસયોર્ભાષાનભિજ્ઞં પદં
કા વાચઃ પ્રયતામહે કવયિતું સ્વસ્તિ પ્રશસ્ત્યૈ ગિરામ્॥ ૫॥
સ્તોતારં તમુશન્તિ દેવિ! કવયો યો વિસ્તૃણીતે ગુણાન્
સ્તોતવ્યસ્ય તતશ્ચ તે સ્તુતિધુરા મય્યેવ વિશ્રામ્યતિ ।
યસ્માદસ્મદમર્ષણીયફણિતિસ્વીકારતસ્તે ગુણાઃ
ક્ષાન્ત્યૌદાર્યદયાદયો ભગવતિ! સ્વાં પ્રસ્નુવીરન્ પ્રથામ્॥ ૬॥

શ્રીગુણરત્નકોશઃ

સૂક્તિં  સમગ્રયતુ નઃ સ્વયમેવ લક્ષ્મીઃ
શ્રીરઙ્ગરાજમહિષી  મધુરૈઃ કટાક્ષૈઃ ।
વૈદગ્ધ્યવર્ણગુણગુમ્ભનગૌરવૈર્યાં
કણ્ડૂલકર્ણકુહરાઃ કવયો ધયન્તિ॥ ૭॥
અનાઘ્રાતાવદ્યં બહુગુણપરીણાહિ મનસો
દુહાનં સૌહાર્દં પરિચિતમિવાથાપિ ગહનમ્ ।
પદાનાં સૌભ્રાત્રાદનિમિષનિષેવ્યં શ્રવણયોઃ
ત્વમેવ શ્રીર્મહ્યં બહુમુખય વાણીવિલસિતમ્॥ ૮॥
શ્રિયઃ શ્રીઃ શ્રીરઙ્ગેશય ! તવ ચ હૃદ્યાં ભગવતીં
શ્રિયં ત્વત્તોઽપ્યુચ્ચૈર્વયમિહ ફણામઃ શ‍ૃણુતરામ્ ।
દૃશૌ તે ભૂયાસ્તાં સુખતરલતારે શ્રવણતઃ
પુનર્હર્ષોત્કર્ષાત્ સ્ફુટતુ ભુજયોઃ કઞ્ચુકશતમ્॥ ૯॥
દેવિ! શ્રુતિં  ભગવતીં  પ્રથમે પુમાંસઃ
ત્વત્સદ્ગુણૌઘમણિકોશગૃહં ગૃણન્તિ ।
તદ્‍દ્વારપાટનપટૂનિ ચ સેતિહાસ-

સન્તર્કણસ્મૃતિપુરાણપુરસ્સરાણિ॥ ૧૦॥
આહુર્વેદાનમાનં કતિચન કતિચારાજકં વિશ્વમેતત્
રાજન્વત્કેચિદીશં ગુણિનમપિ ગુણૈસ્તં દરિદ્રાણમન્યે ।
ભિક્ષાવન્યે સુરાજમ્ભવમિતિ ચ જડાસ્તે તલાતલ્યકાર્ષુઃ
યે તે શ્રીરઙ્ગહર્મ્યાઙ્ગણકનકલતે  ! ન ક્ષણં લક્ષ્યમાસન્॥ ૧૧॥
મનસિ વિલસતાઽક્ષ્ણા ભક્તિસિદ્ધાઞ્જનેન
શ્રુતિશિરસિનિગૂઢં લક્ષ્મિ! તે વીક્ષમાણાઃ ।
નિધિમિવ મહિમાનં ભુઞ્જતે યેઽપિ ધન્યાઃ
નનુ ભગવતિ! દૈવીં  સમ્પદં તેઽભિજાતાઃ॥ ૧૨॥
અસ્યેશાના જગત ઇતિતેઽધીમહે યાં સમૃદ્ધિં
શ્રીઃ! શ્રીસૂક્તં બહુમુખયતે તાં ચ શાખાનુશાખમ્ ।
ઈષ્ટે કશ્ચિજ્જગત ઇતિ યઃ પૌરુષે સૂક્ત ઉક્તઃ
તં ચ ત્વત્કં પતિમધિજગાવુત્તરશ્ચાનુવાકઃ॥ ૧૩॥
ઉદ્બાહુસ્ત્વામુપનિષદસાવાહ  નૈકા નિયન્ત્રીં

શ્રીમદ્રામાયણમપિ પરં પ્રાણિતિ ત્વચ્ચરિત્રે ।
સ્મર્તારોઽસ્મજ્જનનિ યતમે સેતિહાસૈઃ પુરાણૈઃ
નિત્યુર્વેદાનપિ ચ તતમે ત્વન્મહિમ્નિ પ્રમાણમ્॥ ૧૪॥
આકુગ્રામનિયામકાદપિ વિભોરાસર્વનિર્વાહકાત્
ઐશ્વર્યં યદિહોત્તરોત્તરગુણં શ્રીરઙ્ગભર્તુઃ  પ્રિયે ।
તુઙ્ગં  મઙ્ગલમુજ્જ્વલં  ગરિમવત્ પુણ્યં પુનઃ પાવનં
ધન્યં યત્તદદશ્ચ વીક્ષણભુવસ્તે પઞ્ચષાઃ વિપ્રુષઃ॥ ૧૫॥
એકો મુક્તાતપત્રપ્રચલમણિઘણ-

ત્કારિમૌલિર્મનુષ્યઃ
દૃપ્યદ્દન્તાવળસ્થો ન ગણયતિ

નતાન્ યત્ક્ષણં ક્ષોણિપાલાન્ ।
યત્તસ્મૈ તિષ્ઠતેઽન્યઃ

કૃપણમશરણો દર્શયન્ દન્તપઙ્ક્તી
તત્તે શ્રીરઙ્ગરાજપ્રણયિનિ  નયનો-

દઞ્ચિતાન્યઞ્ચિતાભ્યામ્॥ ૧૬॥
રતિર્મતિસરસ્વતી ધૃતિસમૃદ્ધિસિદ્ધિશ્રિયઃ
સુધાસખિ! યતોમુખં ચિચલિષેત્તવ ભ્રૂલતા ।
તતોમુખમથેન્દિરે! બહુમુખીમહમ્પૂર્વિકાં 
વિગાહ્ય ચ વશંવદાઃ પરિવહન્તિ કૂલઙ્કષાઃ॥ ૧૭॥
સહ સ્થિરપરિત્રસવ્રજવિરિઞ્ચનાકિઞ્ચનૈઃ
અનોકહબૃહસ્પતિપ્રબલવિક્લવપ્રક્રિયમ્ ।
ઇદં સદસદાત્મના નિખિલમેવ નિમ્નોન્નતં
કટાક્ષતદુપેક્ષયોસ્તવ હિ લક્ષ્મિ! તત્તાણ્ડવમ્॥ ૧૮॥
કાલે શંસતિ યોગ્યતાં ચિદચિતોરન્યોન્યમાલિઙ્ગતોઃ
ભૂતાહઙ્કૃતિબુદ્ધિપઞ્ચકરણીસ્વાન્તપ્રવૃત્તીન્દ્રિયૈઃ  ।
અણ્ડાનાવરણૈસ્સહસ્રમકરોત્તાન્ભૂર્ભુવસ્સર્વતઃ
શ્રીરઙ્ગેશ્વરદેવિ ! તે વિહૃતયે સઙ્કલ્પમાનઃ પ્રિયઃ॥ ૧૯॥
શબ્દાદીન્ વિષયાન્ પ્રદર્શ્ય વિભવં વિસ્માર્ય દાસ્યાત્મકં
વૈષ્ણવ્યા ગુણમાયયાઽઽત્મનિવહાન્ વિપ્લાવ્ય પૂર્વઃ પુમાન્ ।
પુંસા પણ્યવધૂવિડમ્બિવપુષા ધૂર્તાનિવાયાસયન્

શ્રીરઙ્ગેશ્વરિ ! કલ્પતે તવ પરીહાસાત્મને કેલયે॥ ૨૦॥
યદ્દૂરે  મનસો યદેવ તમસઃ પારે યદત્યદ્ભુતં
યત્કાલાદપચેલિમં સુરપુરી યદ્ગચ્છ્તો  દુર્ગતિઃ ।
સાયુજ્યસ્ય યદેવ સૂતિરથવા યદ્દુર્ગ્રહં  મદ્ગિરાં
તદ્વિષ્ણોઃ પરમં પદં તવ કૃતે માતસ્સમામ્નાસિષુઃ॥ ૨૧॥
હેલાયામખિલં ચરાચરમિદં ભોગે વિભૂતિઃ પરા
પુણ્યાસ્તે પરિચારકર્મણિ સદા પશ્યન્તિ યે સૂરયઃ ।
શ્રીરઙ્ગેશ્વરદેવિ ! કેવલકૃપાનિર્વાહ્યવર્ગે વયં
શેષિત્વે પરમઃ પુમાન્ પરિકરા હ્યેતે તવ સ્ફારણે॥ ૨૨॥
આજ્ઞાનુગ્રહભીમકોમલપુરીપાલા ફલં ભેજુષાં
યાઽયોધ્યેત્યપરાજિતેતિ વિદિતા નાકં પરેણ સ્થિતા ।
ભાવૈરદ્ભુતભોગભૂમગહનૈસ્સાન્દ્રા સુધાસ્યન્દિભિઃ
શ્રીરઙ્ગેશ્વરગેહલક્ષ્મિ ! યુવયોસ્તાં રાજધાનીં  વિદુઃ॥ ૨૩॥
તસ્યાં ચ ત્વત્કૃપાવન્નિરવધિજનતાવિશ્રમાર્હાવકાશં
સઙ્કીર્ણં દાસ્યતૃષ્ણાકલિતપરિકરૈઃ પુમ્ભિરાનન્દનિઘ્નૈઃ ।
સ્નેહાદાસ્થાનરક્ષાવ્યસનિભિરભયં શાર્ઙ્ગચક્રાસિમુખ્યૈ -
રાનન્દૈકાર્ણવં શ્રીર્ભગવતિ! યુવયોરાહુરાસ્થાનરત્નમ્ ॥ ૨૪॥
તત્ર સ્રક્સ્પર્શગન્ધં સ્ફુરદુપરિફણારત્નરોચિર્વિતાનં 
વિસ્તીર્યાનન્તભોગં તદુપરિ નયતા વિશ્વમેકાતપત્રમ્ ।
તૈસ્તૈઃ કાન્તેન શાન્તોદિતગુણવિભવૈરર્હતા ત્વામસઙ્ખ્યૈઃ
અન્યોન્યાદ્વૈતનિષ્ઠાઘનરસગહનાન્ દેવિ! બધ્નાસિ ભોગાન્॥ ૨૫॥
ભોગ્યા વામપિ નાન્તરીયકતયા પુષ્પાઙ્ગરાગૈસ્સમં
નિર્વૃત્તપ્રણયાતિવાહનવિધૌ નીતાઃ પરીવાહતામ્ ।
દેવિ! ત્વામનુ નીલયા સહ મહીદેવ્યસ્સહસ્રં તથા
યાભિસ્વં સ્તનબાહુદૃષ્ટિભિરિવ  સ્વાભિઃ પ્રિયં શ્લાઘસે॥ ૨૬॥
તે સાધ્યાસ્સન્તિ દેવા જનનિ! ગુણવપુર્વેષવૃત્તસ્વરૂપૈઃ
ભોગૈર્વા નિર્વિશેષાઃ   સવયસ ઇવ યે નિત્યનિર્દોષગન્ધાઃ
હે શ્રીઃ! શ્રીરઙ્ગભર્તુસ્તવ  ચ પદપરીચારવૃત્ત્યૈ સદાઽપિ
પ્રેમપ્રદ્રાણભાવાવિલહૃદયહઠાત્કારકૈઙ્કર્યભોગાઃ॥ ૨૭॥

સ્વરૂપં સ્વાતન્ત્ર્યં ભગવત ઇદં ચન્દ્રવદને!
ત્વદાશ્લેષોત્કર્ષાત્ ભવતિ ખલુ નિષ્કર્ષસમયે ।
ત્વમાસીર્માતઃ! શ્રીઃ! કમિતુરિદમિત્થં ત્વવિભવઃ
તદન્તર્ભાવાત્ત્વાં ન પૃથગભિદધત્તે શ્રુતિરપિ॥ ૨૮॥
તવ સ્પર્શાદીશં સ્પૃશતિ કમલે! મઙ્ગલપદં
તવેદં નોપાધેરુપનિપતિતં શ્રીરસિ યતઃ ।
પ્રસૂનં પુષ્યન્તીમપિ પરિમલર્ધિં  જિગદિષુઃ
ન ચૈવં ત્વા દેવં સ્વદત ઇતિ કશ્ચિત્કવયતે॥ ૨૯॥
અપાઙ્ગા  ભૂયાંસો યદુપરિ પરં બ્રહ્મ તદભૂ-
દમી યત્ર દ્વિત્રાસ્સ ચ શતમખાદિસ્તદધરાત્ ।
અતઃ શ્રીરામ્નાયસ્તદુભયમુશંસ્ત્વાં પ્રણિજગૌ
પ્રશસ્તિસ્સા રાજ્ઞો યદપિ ચ પુરીકોશકથનમ્॥ ૩૦॥
સ્વતશ્શ્રીસ્ત્વં વિષ્ણોસ્સ્વમસિ તત એવૈશ ભગવાન્
ત્વદાયત્તર્ધિત્વેઽપ્યભવદપરાધીનવિભવઃ   ।
સ્વયા દીપ્ત્યા રત્નં ભવદપિ મહાર્ઘં ન વિગુણં
ન કુણ્ઠસ્વાતન્ત્ર્યં ભવતિ ન ચાન્યાહિતગુણમ્॥ ૩૧॥
પ્રશકનબલજ્યોતિર્જ્ઞાનૈશ્વરીવિજયપ્રથા-
પ્રણતવરણપ્રેમક્ષેમઙ્કરત્વપુરસ્સરાઃ
અપિ પરિમલઃ કાન્તિર્લાવણ્યમર્ચિરિતીન્દિરે  !
તવ ભગવતશ્ચૈતે સાધારણાઃ ગુણરાશયઃ॥ ૩૨॥
અન્યેઽપિ યૌવનમુખાઃ યુવયોસ્સમાનાઃ
શ્રીરઙ્ગમઙ્ગલવિજૃમ્ભણવૈજયન્તિ   !

તસ્મિંસ્તવ   ત્વયિ ચ તસ્ય પરસ્પરેણ
સંસ્તીર્ય દર્પણ ઇવ પ્રચુરં સ્વદન્તે॥ ૩૩॥
યુવત્વાદૌ તુલ્યેઽપ્યરવશતાશત્રુશમન-

સ્થિરત્વાદીન્કૃત્વા  ભગવતિ! ગુણાન્ પુંસ્ત્વસુલભાન્ ।
ત્વયિ સ્ત્રીત્વૈકાન્તાન્ મ્રદિમપતિપારાર્થ્યકરુણા-
ક્ષમાદીન્વા ભોક્તું ભવતિ યુવયોરાત્મનિ ભિદા॥ ૩૪॥
ઘનકનકદ્યુતી યુવદશામપિ મુગ્ધદશાં
યુવતરુણત્વયોરુચિતમાભરણાદિ પરમ્ ।

ધ્રુવમસમાનદેશવિનિવેશિ વિભજ્ય હરૌ
ત્વયિ ચ કુશેશયોદરવિહારિણિ નિર્વિશસિ  ॥ ૩૫॥
અઙ્ગં  તે મૃદુશીતમુગ્ધમધુરોદારૈર્ગુણૈર્ગુમ્ભતઃ
ક્ષીરાબ્ધેઃ કિમૃજીષતામુપગતાઃ મન્યે મહાર્ઘાસ્તતઃ ।
ઇન્દુઃ કલ્પલતા સુધામધુમુખા ઇત્યાવિલાં વર્ણનાં
શ્રીરઙ્ગેશ્વરિ ! શાન્તકૃત્રિમકથં  દિવ્યં વપુર્નાર્હતિ॥ ૩૬॥
પ્રણમદનુવિધિત્સાવાસનાનમ્રમગ્રે
પ્રણયિપરિચિચીષાકુઞ્ચિતં  પાર્શ્વકેન ।
કનકનિકષચઞ્ચચ્ચમ્પકસ્રક્સમાન-

પ્રવરમિદમુદારં વર્ષ્મ વાચામભૂમિઃ॥ ૩૭॥
એકં ન્યઞ્ચ્ય નતિક્ષમં મમ પરં ચાકુઞ્ચ્ય પાદામ્બુજં
મધ્યે વિષ્ટરપુણ્ડરીકમભયં વિન્યસ્ય હસ્તામ્બુજમ્ ।
ત્વાં પશ્યેમ નિષેદુષીં  પ્રતિકલં કારુણ્યકૂલઙ્કષ-

સ્ફારાપાઙ્ગતરઙ્ગમમ્બ  ! મધુરં મુગ્ધં મુખં બિભ્રતીમ્॥ ૩૮॥
સુરભિતનિગમાન્તં વન્દિષીયેન્દિરાયાઃ
તવ કમલપલાશપ્રક્રિયં પાદયુગ્મમ્ ।
વહતિ યદુપમર્દૈર્વૈજયન્તી હિમામ્ભઃ
પ્લુતિરિવ નવત્વં કાન્તબાહાન્તરાલે॥ ૩૯॥
ત્વત્સ્વીકારકલાવલેપકલુષા રાજ્ઞાં દૃશો દુર્વચાઃ
નિત્યં ત્વન્મધુપાનમત્તમધુપશ્રીનિર્ભરાભ્યાં પતિમ્ ।
દૃગ્ભ્યામેવ હિ પુણ્ડરીકનયનં વેદો વિદામાસ તે
સાક્ષાલ્લક્ષ્મિ! તવાવલોકવિભવઃ કા ક્વા કયા વર્ણ્યતે॥ ૪૦॥
આનન્દાત્મભિરીશમજ્જનમદક્ષીબાલસૈરાગલ-

પ્રેમાર્દ્રૈરપિ કૂલમુદ્વહકૃપાસમ્પ્લાવિતાસ્માદૃશૈઃ ।
પદ્મે! તે પ્રતિબિન્દુબદ્ધકલિકબ્રહ્માદિવિષ્કમ્ભકૈઃ
ઐશ્વર્યોદ્ગમગદ્ગદૈરશરણં માં પાલયાઽઽલોકિતૈઃ॥ ૪૧॥
પાદારુન્તુદમેવપઙ્કજરજશ્ચેટીભૃશાલોકિતૈઃ
અઙ્ગમ્લાનિરથામ્બ ! સાહસવિધૌ લીલારવિન્દગ્રહઃ
ડોલા તે વનમાલયા હરિભુજે હા કષ્ટશબ્દાસ્પદં
કેન શ્રીરતિકોમલા તનુરિયં વાચાં વિમર્દક્ષમા॥ ૪૨॥

આમર્યાદમકણ્ટકં સ્તનયુગં નાદ્યાપિ નાલોકિત-

ભ્રૂભેદસ્મિતવિભ્રમા જહતિ વા નૈસર્ગિકત્વાઽયશઃ   ।
સૂતે શૈશવયૌવનવ્યતિકરો ગાત્રેષુ તે સૌરભં
ભોગસ્રોતસિ કાન્તદેશિકકરગ્રાહેણ ગાહક્ષમઃ॥ ૪૩॥
આમોદાદ્ભુતશાલિ યૌવનદશાવ્યાકોચમમ્લાનિમત્
સૌન્દર્યામૃતસેકશીતલમિદં લાવણ્યસૂત્રાર્પિતમ્   ।
શ્રીરઙ્ગેશ્વરિ ! કોમલાઙ્ગસુમનસ્સન્દર્ભણં  દેવિ તે
કાન્તોરઃપ્રતિયત્નમર્હતિ કવિં  ધિઙ્મામકાણ્ડાકુલમ્॥ ૪૪॥
મર્મસ્પૃશો રસસિરા વ્યતિવિધ્ય વૃત્તૈઃ
કાન્તોપભોગલલિતૈર્લુલિતાઙ્ગયષ્ટિઃ  ।
પુષ્પાવલીવ રસિકભ્રમરોપભુક્તા
ત્વં દેવિ! નિત્યમભિનન્દયસે મુકુન્દમ્ ॥ ૪૫॥
કનકરશનામુક્તાતાટઙ્કહારલલાટિકા-
મણિસરતુલાકોટિપ્રાયૈર્જનાર્દનજીવિકે!
પ્રકૃતિમધુરં  ગાત્રં જાગર્તિ  મુગ્ધવિભૂષણૈઃ
વલયશકલૈર્દુગ્ધં પુષ્પૈશ્ચ કલ્પલતા યથા॥ ૪૬॥
સામાન્યભોગ્યમપિ કૌસ્તુભવૈજયન્તી-
પઞ્ચાયુધાદિ રમણઃ સ્વયમેવ બિભ્રત્ ।
તદ્ભારખેદમિવ તે પરિહર્તુકામઃ
શ્રીરઙ્ગધામમણિમઞ્જરિ ! ગાહતે ત્વામ્॥ ૪૭॥
યદિ મનુજતિરશ્ચાં લીલયા તુલ્યવૃત્તેઃ
અનુજનુરનુરૂપા દેવિ! નાવાતરિષ્યઃ ।
અસરસમભવિષ્યન્નર્મ નાથસ્ય માતઃ
દરદલદરવિન્દોદન્તકાન્તાયતાક્ષિ॥ ૪૮॥
સ્ખલિતકટકમાલ્યૈર્દોર્ભિરબ્ધિં    મુરારેઃ
ભગવતિ દધિમાથં મથ્નતઃ શ્રાન્તિશાન્ત્યૈ ।
ભ્રમદમૃતરઙ્ગાવર્તતઃ  પ્રાદુરાસીઃ
સ્મિતનયનસુધાભિસ્સિઞ્ચતી ચન્દ્રિકેવ॥ ૪૯॥
માતર્મૈથિલિ રાક્ષસીસ્ત્વયિ તદૈવાર્દ્રાપરાધાસ્ત્વયા

રક્ષન્ત્યા પવનાત્મજાલ્લઘુતરા રામસ્ય ગોષ્ઠી કૃતા
કાકં તં ચ વિભીષણં શરણમિત્યુક્તિક્ષમૌ રક્ષતઃ
સા નસ્સાન્દ્રમહાગસસ્સુખયતુ ક્ષાન્તિસ્તવાકસ્મિકી॥ ૫૦॥
માતર્લક્ષ્મિ યથૈવ મૈથિલજનસ્તેનાધ્વના તે વયં
ત્વદ્દાસ્યૈકરસાભિમાનસુભગૈર્ભાવૈરિહામુત્ર ચ ।
જામાતા દયિતસ્તવેતિ ભવતીસમ્બન્ધદૃષ્ટ્યા હરિં
પશ્યેમ પ્રતિયામ યામ ચ પરીચારાન્ પ્રહૃષ્યેમ ચ॥ ૫૧॥
પિતેવ ત્વત્પ્રેયાન્ જનનિ પરિપૂર્ણાગસિ જને
હિતસ્રોતોવૃત્ત્યા ભવતિ ચ કદાચિત્ કલુષધીઃ ।
કિમેતન્નિર્દોષઃ ક ઇહ જગતીતિત્વમુચિતૈઃ
ઉપાયૈર્વિસ્માર્ય   સ્વજનયસિ માતા તદસિ નઃ॥ ૫૨॥
નેતુર્નિત્યસહાયિની  જનનિ નસ્ત્રાતું ત્વમત્રાગતા
લોકે ત્વન્મહિમાવબોધબધિરે પ્રાપ્તા વિમર્દં બહુ ।
ક્લિષ્ટં ગ્રાવસુ માલતીમૃદુપદં વિશ્લિષ્ય વાસો વને
જાતો ધિક્કરુણાં ધિગસ્તુ યુવયોઃ સ્વાતન્ત્ર્યમત્યઙ્કુશમ્॥ ૫૩॥
અધિશયિતવાનબ્ધિં  નાથો મમન્થ બબન્ધ તં
હરધનુરસૌ વલ્લીભઞ્જં બભઞ્જ ચ મૈથિલિ ।
અપિ દશમુખીં  લૂત્વા રક્ષઃ કબન્ધમનર્તયત્
કિમિવ ન પતિઃ કર્તા ત્વચ્ચાટુચુઞ્ચુમનોરથઃ॥ ૫૪॥
દશશતપાણિપાદવદનાક્ષિમુખૈરખિલૈઃ
અપિ નિજવૈશ્વરૂપ્યવિભવૈરનુરૂપગુણૈઃ ।
અવતરણૈરતૈશ્ચ રસયન્ કમિતા કમલે
ક્વચન હિ વિભ્રમભ્રમિમુખે વિનિમજ્જતિ તે॥ ૫૫॥
જનનભવનપ્રીત્યા દુગ્ધાર્ણવં બહુમન્યસે
જનનિ દયિતપ્રેમ્ણા પુષ્ણાસિ તત્પરમં પદમ્ ।
ઉદધિપરમવ્યોમ્નોર્વિસ્મૃત્ય   માદૃશરક્ષણ-

ક્ષમમિતિ ધિયા ભૂયઃ શ્રીરઙ્ગધામનિ  મોદસે॥ ૫૬॥
ઔદાર્યકારુણિકતાશ્રિતવત્સલત્વ-

પૂર્વેષુ સર્વમતિશાયિતમત્ર માતઃ ।
શ્રીરઙ્ગધામ્નિ  યદુતાન્યદુદાહરન્તિ

સીતાવતારમુખમેતદમુષ્ય યોગ્યા॥ ૫૭॥
ઐશ્વર્યમક્ષરગતિં  પરમં પદં વા
કસ્મૈ ચિદઞ્જલિભરં વહતે વિતીર્ય
અસ્મૈ ન કિઞ્ચિદુચિતં કૃતમિત્યથામ્બ!

ત્વં લજ્જસે કથય કોઽયમુદારભાવઃ॥ ૫૮॥
જ્ઞાનક્રિયાભજનસમ્પદકિઞ્ચનોઽહં
ઇચ્છાધિકારશકનાનુશયાનભિજ્ઞઃ ।
આગાંસિ દેવિ યુવયોરપિ દુસ્સહાનિ
બધ્નામિ મૂર્ખચરિતસ્તવ દુર્ભરોઽસ્મિ॥ ૫૯॥
ઇત્યુક્તિકૈતવશતેન વિડમ્બયામિ
તાનમ્બ! સત્યવચસઃ પુરુષાન્ પુરાણાન્ ।
યદ્વા ન મે ભુજબલં તવ પાદપદ્મ-

લાભે ત્વમેવ શરણં વિધિતઃ કૃતાઽસિ॥ ૬૦॥
શ્રીરઙ્ગે  શરદશ્શતં સહ સુહૃદ્વર્ગેણ નિષ્કણ્ટકં
નિર્દુઃખં સુસુખઞ્ચ દાસ્યરસિકાં ભુક્ત્વા સમૃદ્ધિં  પરામ્ ।
યુષ્મત્પાદસરોરુહાન્તરરજસ્સ્યામ ત્વમમ્બા પિતા
સર્વં ચ ત્વમસિ ત્વમેવ ભવ નઃ સ્વીકુર્વકસ્માત્કૃપામ્॥ ૬૧॥
ઇતિ શ્રીપરાશરભટ્ટાર્યૈરનુગૃહીતઃ શ્રીગુણરત્નકોશઃ સમાપ્તઃ ।

